
Shri Skandastava

శ్రీస్కన్దస్తవమ్  

(శివమహాపురాణే)

వామదేవ ఉవాచ ।
ఓం నమః ప్రణవార్థాయ   ప్రణవార్థవిధాయినే   ।
ప్రణవాక్షరబీజాయ  ప్రణవాయ  నమోనమః ॥౨౨॥ ౧
వేదాన్తార్థస్వరూపాయ  వేదాన్తార్థవిధాయినే  ।
వేదాన్తార్థవిదే  నిత్యం విదితాయ నమోనమః ॥౨౩॥౨
నమో గుహాయభూతానాం గుహాసు నిహితాయ చ ।
గుహ్యాయ గుహ్యరూపాయ గుహ్యాగమవిదే నమః ॥౨౪॥ ౩
అణోరణీయసే తుభ్యం మహతోఽపి మహీయసే ।
నమః పరావరజ్ఞాయ  పరమాత్మస్వరూపిణే ॥౨౫॥ ౪
స్కన్దాయ  స్కన్దరూపాయ  మిహిరారుణేతేజసే ।
నమో మన్దారమాలోద్యన్ముకుటాదిభృతే  సదా ॥౨౬॥ ౫
శివశిష్యాయ పుత్రాయ  శివస్య శివదాయినే ।
శివప్రియాయ  శివయోరానన్దనిధయే  నమ ॥౨౭॥౬
గాఙ్గేయాయ  నమస్తుభ్యం కార్తికేయాయ ధీమతే ।
ఉమాపుత్రాయ  మహతే శరకాననశాయినే ॥౨౮॥ ౭
షడక్షరశరీరాయ షడ్విధార్థవిధాయినే  ।
షడధ్వాతీతరూపాయ షణ్ముఖాయ నమోనమః ॥౨౯॥౮
ద్వాదశాయతనేత్రాయ  ద్వాదశోద్యతబాహవే ।
ద్వాదశాయుధధారాయ ద్వాదశాత్మన్నమోఽస్తు తే ॥ ౩౦॥౯
చతుర్భుజాయ శాన్తాయ శక్తికుక్కుటధారిణే ।
వరదాయ విహస్తాయ నమోఽసురవిదారిణే ॥ ౩౧॥ ౧౦
గజావల్లీకుచాలిప్తకుఙ్కుమాఙ్కితవక్షసే  ।

నమో గజాననానన్దమహిమానన్దితాత్మనే   ॥ ౩౨॥ ౧౧
బ్రహ్మాదిదేవమునికిన్నరగీయమానగాథావిశేషశుచిచిన్తితకీర్తిధామ్నే   ।
వృన్దారకామలకిరీటవిభూషణస్రక్పూజ్యాభిరామపదపఙ్కజ   తే నమోఽస్తు ॥ ౩౩॥ ౧౨
ఇతి స్కన్దస్తవన్దివ్యం    వామదేవేన భాషితమ్ ।
యః పఠేచ్ఛృణుయాద్వాపి సయాతి పరమాం గతిమ్ ॥ ౩౪॥ ౧౩
మహాప్రజ్ఞాకరం   హ్యేతచ్ఛివభక్తివివర్ధనమ్  ।
ఆయురారోగ్యధనకృత్సర్వకామప్రదం  సదా ॥ ౩౫॥ ౧౪
ఇతి స్తుత్వా వామదేవో దేవం సేనాపతిం ప్రభుమ్  ।
ప్రదక్షిణాత్రయం   కృత్వా ప్రణమ్య  భువి దణ్డవత్  ॥ ౩౬॥
సాష్టాఙ్గం   చ పునః కృత్వా ప్రదక్షిణనమస్కృతమ్  ।
అభవత్పార్శ్వతస్తస్య వినయావనతో ద్విజాః ॥ ౩౭॥
వామదేవకృతం స్తోత్రమ్పరమార్థవిజృమ్భితమ్   ।
శ్రుత్వాభవత్ప్రసన్నో  హి మహేశ్వరసుతః ప్రభుః  ॥ ౩౮॥
తమువాచ మహాసేనః ప్రీతోఽస్మి  తవ పూజయా ।
భక్త్యా స్తుత్యా చ భద్రన్తే   కిమద్యకరవాణ్యహమ్ ॥ ౩౯॥
మునే త్వం యోగినాంముఖ్యః పరిపూర్ణశ్చ  నిస్పృహః ।
భవాదృశాం హి లోకేస్మిప్రార్థనీయం   న విద్యతే ॥ ౪౦॥
తథాపి ధర్మరక్షాయై లోకానుగ్రహకాఙ్క్షయా   ।
త్వాదృశా సాధవస్సన్తో విచరన్తి మహీతలే ॥ ౪౧॥
శ్రోతవ్యమస్తి  చేద్బ్రహ్మన్వక్తుమర్హసి  సామ్ప్రతమ్ ।
తదిదానీమహం వక్ష్యే లోకానుగ్రహహే  తవే ॥ ౪౨॥
ఇతి స్కన్దవచః  శ్రుత్వా  వామదేవో మహామునిః ।
ప్రశ్రయావనతః   ప్రాహ  మేఘగమ్భీరయా గిరా ॥ ౪౩॥
వామదేవ ఉవాచ ।
భగవన్పరమేశస్త్వం పరాపరవిభూతిదః ।
సర్వజ్ఞసర్వకర్తా  చ సర్వశక్తిధరః  ప్రభుః  ॥ ౪౪॥
జీవా వయం తు తే వక్తుం సన్నిధౌ పరమేశితుః ।

తథాప్యనుగ్రహో  యన్తే యత్త్వం వదసి మాం ప్రతి  ॥ ౪౫॥
కృతార్థోఽహం  మహాప్రాజ్ఞ  విజ్ఞానకణమాత్రతః   ।
ప్రేరితః  పరిపృచ్ఛామి క్షన్తవ్యోతిక్రమో  మమ ॥ ౪౬॥
ప్రణవో  హి పరః సాక్షాత్పరమేశ్వరవాచకః ।
వాచ్యః పశుపతిర్దేవః  పశూనాం పాశమోచకః ॥ ౪౭॥
వాచకేన సమాహూతః పశూన్మోచయతే క్షణాత్ ।
తస్మాద్వాచకతాసిద్ధిః  ప్రణవేన  శివమ్ప్రతి ॥ ౪౮॥
ఓం మితీదం సర్వమితి శ్రుతిరాహ  సనాతనీ ।
ఓమితి బ్రహ్మ  సర్వం హి బ్రహ్మేతి  చ సమబ్రవీత్  ॥ ౪౯॥
దేవసేనాపతే తుభ్యన్దేవానామ్పతయే  నమః ।
నమో యతీనామ్పతయే పరిపూర్ణాయ  తే నమః ॥ ౫౦॥
ఏవం స్థితే  జగత్యస్మిఞ్ఛివాదన్యన్న విద్యతే ।
సర్వరూపధరః స్వామీ శివో వ్యాపీ మహేశ్వరః ॥ ౫౧॥
సమష్టివ్యష్టిభావేన   ప్రణవార్థః   శ్రుతో  మయా ।
న జాతుచిన్మహాసేన సమ్ప్రాప్తస్త్వాదృశో గురుః ॥ ౫౨॥
అతః కృత్వానుకమ్పాం వై తమర్థం  వక్తుమర్హసి  ।
ఉపదేశవిధానేన సదాచారక్రమేణ  చ ॥ ౫౩॥
స్వామ్యేకః సర్బ్వజన్తూనాం  పాశచ్ఛేదకరో గురుః ।
అతస్త్వత్కృపయా సోఽర్థః  శ్రోతవ్యో  హి మయా గురో ॥ ౫౪॥
ఇతి స మునినా పృష్టః  స్కన్దః  ప్రణమ్య  సదాశివం

ప్రణవవపుషం  సాష్టత్రింశత్కలావరలక్షితమ్   ।
సహితమునయా శశ్వత్పార్శ్వే మునిప్రవరాన్వితం

గదితుముపచక్రామ  శ్రేయః  శ్రుతిష్వపి  గోపితమ్ ॥ ౫౫॥
ఇతి శ్రీశివమహాపురాణే  షష్ఠ్యాం  కైలాససంహితాయాం
వామదేవబ్రహ్మవర్ణనంనామైకాదశోఽధ్యాయాన్తర్గతమ్     స్కన్దస్తవం   సమ్పూర్ణమ్  ॥

shivapurANam, saMhitA 6 (kailAsasaMhitA), adhyAyaH 11

Although the initial stotra ends at verse 35, verse 44 onwards

also constitute relevant praise of Skanda, so is included

for reference.

NA

Shri Skandastava

